Adfent 1

ADFENT 1 – IOAN FEDYDDIWR
Thema: 

yr Adfent. Gwaith Ioan Fedyddiwr yn paratoi ffordd i Iesu.

Cefndir Beiblaidd:
Luc 1; Ioan 1

Cymeriadau:
Pyped (anifail o unrhyw fath)




Arweinydd

Y pyped yn ymddangos ac yn gweiddi’n uchel fel Negesydd y Dref (town crier) “Gwrandewch!  Gwrandewch!”

Arweinydd: 
Bobl bach, beth sy’n mynd ymlaen?

Pyped: 
Helo!  Dw i’n ymarfer.

Arweinydd:
Ymarfer?  Ymarfer beth?  Sut i roi cur pen i bobl?

Pyped:
Na!  Mae Miss Jones wedi rhoi rhan i mi yn pantomeim Nadolig yr ysgol.  Fi sy’n chwarae rhan Negesydd y Dref.

Arweinydd:
Llongyfarchiadau!  Beth ydy dy ran di yn y stori?

Pyped:
Mae yna frenin pwysig yn dod i bentre’r Bobl Hyll.  Mae’n syrthio mewn cariad hefo merch o’r pentref ac yn aros i fyw yno.  Wedyn mae’r bobl hyll yn dechrau newid i fod yn bobl hardd ac mae’r pantomeim yn gorffen hefo pawb yn dathlu ac yn dawnsio.    Gwaith Negesydd y Dref ydy galw pawb i’r sgwâr i groesawu’r brenin.

Arweinydd:
Sut?

Pyped:
Mae’n canu cloch ac yn gweiddi’n uchel.

Arweinydd:
 Ti ydy Ioan Fedyddiwr y sioe felly.

Pyped:
Na!  Negesydd y Dref ydw i.  Does na ddim Ioan yn y stori.

Arweinydd:
Na, na.  Ti wedi camddeall.  Mae gwaith dy gymeriad di yn debyg i’r gwaith gafodd Ioan Fedyddiwr gan Dduw.  Mae’r hanes yn y Beibl.

Pyped:
Beth wyt ti’n feddwl?

Arweinydd:
Cafodd Ioan Fedyddiwr y gwaith o ddweud wrth bobl fod yna frenin pwysig yn dod.

Pyped:
Pa frenin?

Arweinydd:
Iesu Grist!  Fe wnaeth Ioan Fedyddiwr gasglu pobl at ei gilydd a dweud wrthyn nhw am ddechrau paratoi achos bod y brenin yn dod.

Pyped:
Paratoi beth?  Gwledd?  Dillad crand?  Coron? 

Arweinydd:
Na!  Paratoi eu hunain.  Daeth Iesu i’r byd i wneud pobl hyll yn hardd hefyd.  Mae pethau drwg ein bywyd ni yn ein gwneud ni’n hyll ar y tu mewn.  Dywedodd Ioan fod angen i bawb baratoi wrth fod yn onest am y pethau hyll rydyn ni’n eu gwneud, neu eu meddwl neu eu dweud.  Roedd o’n galw’r pethau hyll yn bechod.

Pyped:
Ond sut allwn ni droi o fod yn bobl hyll i fod yn bobl hardd?  

Arweinydd:
Os ydyn ni’n gadael i Iesu gael lle yn ein bywyd ni, dydyn ni ddim wedyn am wneud pethau hyll achos bod ni am blesio Iesu.

Pyped:
Dydw i ddim eisiau gwneud pethau drwg, ond dw i’n dal i wneud!

Arweinydd:  Rwyt ti angen gofyn am help felly.  Mae Iesu yn barod iawn i helpu pobl sydd am newid.  Daeth i’r byd i helpu pobl sydd angen help ac yn barod i ofyn am help.

Wyt ti’n edrych ymlaen at y Nadolig?

Pyped:
Ydw, ond mae yna lot o waith gyda’r pantomeim.

Arweinydd:
Rhaid i ti ymarfer felly.  Gad i mi glywed dy linellau di.

Pyped:
(yn gweiddi’n uchel)


Gwrandewch!  Gwrandewch!


Mae’r brenin yn dod!  Mae’r brenin yn dod!


Ydy hynny’n iawn?

Arweinydd:
Da iawn.  

Pyped:
Cofia ddod i weld y pantomeim. Hwyl i ti rŵan.  Rhaid i mi fynd.  Diolch am yr help!

Exit pyped 

